Hoofstuk 4.
4:1-26: Jesus en die Samaritaanse vrou.

[1-2] Jesus het ‘n suksesvolle vroeé bediening in Judea gehad (3:26). Die ander Evangelie
beskrywings verswyg dit. Sy sukses het die ore bereik van die Joodse godsdienstige party
van die Fariseérs met hulle handhawing van die streng godsdienstige wetsvoorskrifte. Jesus
het dit liewer aan sy dissipels oorgelaat om te doop, waarskynlik om allerlei misverstand en
bygeloof in Hom te verhoed. Die groep volgelinge om Jesus groei vinnig aan, daarom is die
Fariseérs bekommerd. [3-4] Jesus vermy liewer ‘n botsing met hulle en gaan terug na Galilea
toe, noordwaarts deur Samaria. Vir Jode was die gewone pad na Galilea toe oos van die
Jordaanrivier verby om die gehate Samaritane te vermy (vgl Luk 9:52-53). Jesus neem egter
die kortpad aan die westekant oor die berge omdat Hy deur Samaria moes gaan. Hieragter
sit ‘n Goddelike noodwendigheid (vgl 9:4; 10:16; 12:34; 20:9). Sigar, waar Jesus aankom,
was naby ‘n historiese stuk grond geleé (vgl Gen 33:18-19; 48:22). Daar was ‘n fontein — ‘n
rusplek soos ‘n padkafee vandag — twee meter in deursnee en twee en dertig meter diep.
Vermoeid van die reis en die hitte, dit was omtrent twaalf uur die middag, gaan sit Jesus op
die klipmuurtjie by die fontein. [7-9] ‘n Samaritaanse vrou kom haal toe net water by die put.
Dit is vreemd. Sy moes tog putte geken het wat nader geleé was, maar wou waarskynlik die
ander vrouens vermy as gevolg van haar reputasie (vgl 16-18). Die opbou van die gesprek
tussen Jesus en die vrou wat nou volg, is gerig op die selfbekendmaking van Jesus as die
Messias in 25-26. In die lig van die gespanne atmosfeer tussen die Jode en Samaritane
waardeur alle kontak vermy is, en ook omdat ‘n Joodse man nie met ‘n vreemde vrou sou
praat nie, doen Jesus ‘n ongehoorde ding: Hy vra haar ‘n bietjie water om te drink, maar kry
‘n vyandige reaksie. Die Bybelskrywer verduidelik in 9b waarom die vrou sé reageer. [10]
Jesus verplaas die gesprek taktvol na ‘n dieper, geestelike vlak en praat van lewende water.
Dit is ‘n gawe van God en word deur sy Seun, Hy wat nou met haar praat, uitgedeel. Jesus
verwys na die nuwe lewe wat Hy bring. “Lewende water” wek assosiasies met die beeld van
lopende water wat reinig. Jesus bring nuwe lewe deur die Gees (7:38-39). “Lewende water”
moet soos “die brood wat lewe gee” (6:35) op Jesus betrek word. Hy is dit en Hy gee dit. [11-
12] Jesus se aanspraak klink vir die vrou verdag. Hy het immers nie ‘n skepding nie terwyl
die put twee en dertig meter diep is en Hy is tog nie tot meer in staat as hulle voorvader Jakob
wat hierdie put vir hulle gegee het nie. Die Samaritane het Jakob as een van hulle belangrike
voorvaders beskou. Die put was vir Jakob goed (sy seuns en sy diere het daaruit gedrink),
dink die vrou, en wie is dié vreemdeling om Hom bo Jakob aan te matig? [13-14] Water uit
die put van Jakob les tydelik die mens se dors. Die lewende water wat Jesus gee, bevredig
egter vir altyd (Matt 5:6 — vgl Jes 49:10; 55:11; Joh 6:32v, 48v). Jesus gee wat Hy gebring
het: die ewige lewe. Daarvoor het Hy gekom (20:31). Deur die beeldspraak van honger (6:35)
en dors aan Homself as die Messiaanse Verlosser te verbind, gee Jesus dit ‘n dieper
betekenis. Die lewende water les nie net in die hede nie, maar ook vir die toekoms (3:36;
1Joh2:25). Dis ‘n gawe van die Heilige Gees, waardeur die gelowige verseker word van die
besit van die ewige lewe. Hy word daaraan herinner deurdat dit is soos ‘n fontein met water
wat opborrel. [15] Net soos Nikodemus (3:4) verstaan die vrou Jesus se woorde letterlik en
dit lei tot ‘n misverstand. Dit sou vir haar soveel geriefliker wees as sy nie meer elke dag hoef
te kom water haal nie wanneer haar dors vir altyd geles sou word. [16-18] Maar Jesus swaai
die gesprek op grond van sy Goddelike voorkennis en die doel van sy gesprek met haar. Hy
wil haar nie in eerste instansie oortuig van haar sondige lewe nie, maar haar oorreed om in
Hom te glo (19, 26, 29) as Verlosser. As gevolg daarvan sal haar lewe dan verander (3:21).
Sy het ‘n gebroke geskiedenis met mans. Volgens die Joodse wet kon ‘n vrou slegs twee

keer trou (of hoogstens drie keer). Tans leef sy saam met ‘'n man met wie sy nie wettig getroud
is nie. Sonde seévier in haar lewe. [19] Op grond van Jesus se insig in haar lewe erken sy
Hom nou as ‘n profeet. Die gebruiklike betekenis van ‘n profeet is om die boodskap van die
Skrif uit te 1€ en nie om, soos sy dit interpreteer, ‘n siener te wees nie. [20] Sy haal
gerieflikheidshalwe die vete oor aanbiddingsplekke op: 6f op Gerisimberg naby Sigem soos
haar voorvaders (Gen 12:6-7; 33:18-20; Deut 11:29; 27:12), ¢f in Jerusalem soos die Jode.
Volgens Samaritaanse tradisie het Abraham vir Isak op Gerisim geoffer en was dit die berg
waar God aanbid moes word. [21] In die eindtyd wat reeds aangebreek het met Jesus se
geboorte is die plék van aanbidding egter nie die beslissende nie. Die aard en inhoud van
aanbidding is eerder belangrik. Soos sy na haar voorvaders verwys het, verwys Jesus na sy
Vader. Die Samaritane se kennis van God en sy heilsplan is beperk omdat hulle slegs die
eerste vyf boeke van die Ou Testament erken en gebruik. [22] Jesus wil beklemtoon dat die
Messias, die Verlosser, uit die Joodse volk kom. [23-24] Die ware aanbidders wat nie twis
oor die plek van aanbidding nie omdat hulle die nuwe lewe gevind het, aanbid die Vader deur
die Gees en in waarheid. Dit beteken dat aanbidding geestelik verstaan moet word. Deur die
Gees van God gevul en gelei, en gerig op die waarheid as die Goddelike werklikheid wat in
Jesus bekend geword het, bid diegene wat opnuut gebore is deur die Gees (3:3-8). Die Gees
is die gawe van die eindtyd en dit is nou. Ware aanbidding “deur die Gees” is slegs moontlik
in verborgenheid met Jesus Christus. God is nie gebonde aan die aardse of aan stoflike
plekke nie. God is Gees en moet deur die Gees aanbid word, deur hulle wat deur die Gees
opnuut gebore is. [25] Die vrou besef nie dat die tyd waarvan Jesus praat, reeds aangebreek
het nie. Sy verwag dit — soos haar volksgenote — eers in die toekoms. Sy verwag nog die
Messias (gesalfde), volgens Deuteronomium 18:18 die groot profeet soos Moses, wat die volk
moes onderrig oor ware aanbidding. [26] Die gesprek bereik sy klimaks wanneer Jesus Hom
as die Messias bekend maak: Dit is Ek (vgl 9:37). Die hoofmotiewe in die gesprek: lewende
water, ewige lewe, aanbidding deur Gees en waarheid, word saamgebind in dié
selfopenbaring van Jesus. Hy is die Een wat al dié dinge moontlik maak omdat Hy sy Vader
kom bekend maak wat die bron daarvan is.

4:27-42. Die Samaritane glo in Jesus.

Net na die selfopenbaring deur Jesus kom sy dissipels daar aan met die kos wat hulle gaan
koop het. Volgens Joodse tradisie moet ‘n rabbi in die openbaar nie eens met sy eie suster,
dogter of vrou praat nie, wat te s& nog met ‘n vreemde vrou! Bedagsaam verswyg die dissipels
hulle verbasing deur nie aan Jesus of aan die vrou enige vrae te stel nie. [28-30] Om so gou
moontlik by die dorp te kom met haar boodskap, laat staan die vrou die waterkruik met water
waarvoor sy eintlik gekom het, net daar. Haar boodskap is duidelik: Hulle moet kom kyk na
die vreemdeling met die profetiese gawes wat haar verlede ken. Sy sé nie uitdruklik dat Jesus
erken dat Hy die Messias is nie, maar suggereer sterk dat Hy die Christus is. Lugtig en
moontlik wantrouig, want hulle ken die vrou se reputasie en vermoed enigiets, kom die
inwoners van Sigem drupsgewys na Jesus toe om ten minste te kyk wie die vreemdeling is
en wat Hy te sé het. [31] Intussen is die dissipels bekommerd oor hulle honger leermeester.
Hy moet eers eet. [32] Daarop volg ‘n gesprek waarin Jesus die hoodsaaklikheid en uitdaging
van sy en hulle taak uitspel. Dat Hy voedsel het om te eet waarvan hulle nie weet nie, is
beeldspraak om te beklemtoon dat die taak wat deur die Vader aan Hom opgelé is, sy volle
aandag en toewyding verg. Hy moet gedurig besig wees met sy Vader. Vanuit hulle eenheid
(vgl 10:30; 14:9-11) voed die Vader die Seun in sy lewenstaak. [33] Soos s6 dikwels in die
Johannesevangelie verstaan die dissipels Hom letterlik en daarom verkeerd. [34] Die voedsel
waarvan Jesus praat, voed Hom om die wil te doen van Hom wat vir Jesus gestuur het. Sy

hele lewensgang word in beslag geneem deur die doen van die werk wat die Vader aan Hom
opgedra het. Dit loop uit op die gehoorsame gee van Homself in die offer aan die kruis.
Wanneer Jesus later (vgl 17:4; 19:30) sé: “Dit is volbring”, is dit die afronding van sy taak om
die Vader se werk te voltooi. [35] Gewoonlik het vier maande verloop vandat die laaste lande
gesaai is totdat die oestyd begin. ‘n Spreekwoord het na aanleiding daarvan ontwikkel dat
daar nou eers vier maande moet verloop, dan is die oes daar. Daar is dus geen haas nie,
want niemand kan die rypword van die oes bespoedig nie. Jesus beklemtoon egter die
dringendheid van hulle taak en terwyl hulle almal na die aankomende Samaritane met hulle
wit rokke (wat soos ryp koringare lyk) sit en kyk, sé Hy: Kyk daar ... hulle is ryp vir die oes.
[36] Jesus is die man wat oes. Hy ondervind groot blydskap as beloning nog voordat die
werk afgehandel is. Die begrip “oes” is so te verstaan dat Jesus die volk van God as oes
versamel (beoordeel) en dit na die koninkryk van God bring. Dan stuur Hy sy dissipels uit om
die werk te voltooi. Die eindtyd om te oes, het dus reeds met Jesus se geboorte aangebreek
en strek die toekoms in (vgl13:14; Matt 13:30; 39-42; Jes 27:12). [37] Die Vader is die een
wat saai en Jesus is die een wat oes. Daarom impliseer “oes” ook oordeel. Slegs wat ryp is,
word geoes! Oestyd is vreugdetyd (vgl Ps 125:6; Jes 9:2). Die dissipels moet altyd onthou
dat die saaier en die maaier te onderskei is. [38] Hulle moet slegs gaan oes deur die mense
(Samaritane en ander) tot geloof te help lei terwyl Jesus en die Vader reeds gearbei het (vgl
5:17,19; 7:3; 9:4; 10:25,32,37;14:10). Alle verdere sendingwerk is die pluk van die vrug van
die werk van Jesus. [39-42] Die resultaat van die vrou se getuienis is oorweldigend! Baie
van die Samaritane het Jesus aanvaar. Eers het hulle net na Hom toe gekom, daarna het die
geloofsgenote aangegroei en baie meer het tot geloof in Hom gekom. Die aanvaarding het
verdiep op grond van persoonlike ervaring van Jesus se woorde en dié verdieping vind sy
klimaks daarin dat hulle Hom gelowig erken as Verlosser van die wéreld. Ten spyte daarvan
dat Hy ‘n Jood is, word Jesus genooi om twee dae in Sigar tuis te gaan! Geloof het die
historiese en tradisionele haat oorwin. Jesus se woorde is van Goddelike oorsprong (7:16;
12:49) en het op vrugbare grond geval. Die Samaritane glo, nie op grond van wondertekens
nie maar op grond van Jesus se prediking (41). Hulle glo Hy is die Verlosser van die wéreld
(42) wat as Messias sou kom, want Hy beantwoord aan die verwagtings van die Jode sowel
as dié van die Samaritane: Hy bring vrede (vgl Miga 5:4). Hy red nie net die Jode nie maar
die mensheid, almal wat in Hom glo, ook die Samaritane. In die Johannesevangelie hou die
naam “Verlosser” verband met Jesus se koms na die wéreld toe om mense te verlos (3:17;
12:47 — vgl 1Joh 4:14).

4:43-54. Die genesing van die regeringsamptenaar.

Vergelyk ook by Matteus 8:5-13 en Lukas 7:1-10. [43] Na die twee vrugbare dae by die
Samaritane te Sigar, reis Jesus verder na Galilea toe waarheen Hy op pad was. [44] Volgens
die Johannesevangelie is Jesus se Galilea (vgl 1:45-46; 6:42; 7:3, 41, 52). Die spreekwoord
in 44 dui aan dat Jesus nie groot sukses in Galilea, sy tuisgebied, verwag nie. Inteendeel, Hy
is voorbereid op verwerping. Maar eintlik is Jesus nie van dié wéreld nie (8:23), maar van die
hemel. [45] Jesus word op verrassende wyse soos ‘n gas verwelkom in Galilea. Hulle
ontvang Hom egter nie uit geloof (vgl 12:48; 13:20; 17:8) as die Christus nie, maar op grond
van hulle bewondering vir sy optrede by die paasfees in Jerusalem. [46] In Kana waar ook
‘n wonderteken plaasgevind het, ontvang Jesus besoek van ‘n regeringsamptenaar van die
viervors Herodus Antipas. [47] Hy kom dringend van Kapernaum af na Kana toe, vyf en
twintig kilometer ver, terwyl sy seun op sterwe Ié aan koors, om Jesus te vra om te kom en sy
seun gesond te maak. [48] Jesus staan afkeurend teenoor ‘n geloof wat op tekens en
wonders gebou is. Die sigbare en sensasionele is nie ‘n geldige motief vir geloof nie. Let op

hoe die intensiteit van die amptenaar se geloof toeneem: In 48 twyfel Jesus nog daaroor; in
50 glo hy wat Jesus vir hom gesé het en in 53 kom hy en sy hele gesin tot ware geloof in
Jesus. [49-50] Die amptenaar smeek dringender om die genesing van sy kind ten spyte van
die voorafgaande antwoord van Jesus, en Jesus stel hom gerus. Dis ‘n kwaai toets vir hom.
Slegs met Jesus se woord, sonder ‘n sigbare teken, vertrek die amptenaar huis toe. [51]
Onderweg daarheen kom bevestig sy werksmense dat die kind lewe. [52-54] Op dieselfde
oomblik waarop Jesus gesé het: Jou seun lewe, het die koors die kind verlaat. Die amptenaar
het om ‘n teken gevra en vir Jesus in die geloof gevind. Deur die voorbeeld van die amptenaar
wys Jesus die Galileérs daarop dat hulle in Hom kan glo sonder dat hulle ‘n wonderteken hoef
te sien.



